
BO‘LAJAK 
OLIGOFRENOPEDAGOGLARNING 

KASBIY-METODIK 
KOMPETENSIYALARINI 

RIVOJLANTIRISH 
XUSUSIYATLARI

Daminova Maftuna Asqarali qizi
O‘zbekiston Milliy pedagogika universiteti,

Oligofrenopedagogika kafedrasi v/b dotsenti, PhD

Annotatsiya: Maqolada bo‘lajak oligofrenopedagoglarning kasbiy-metodik tayyorgarligi hamda kasbiy-metodik kom­
petensiyalarini rivojlantirish masalalari yoritilgan. Kasbiy-metodik kompetensiya bo‘yicha olimlarning qarashlari tahlil 
qilingan. Shu asosda, hozirgi davrda bo‘lajak oligofrenopedagoglarning kasbiy-metodik tayyorgarligini ta’minlash peda­
gogik jihatdan muhim ahamiyat kasb etayotgani ilmiy asosda bayon etilgan.

Kalit so‘zlar: oligofrenopedagog, kompetensiya, ijodiy tafakkur, kasbiy-metodik, idrok, integratsiya.
Abstract: The article examines the issues of professional and methodological training and the development of profes­
sional and methodological competencies of future oligophrenopedagogues. The views of scholars on the essence of 
professional and methodological competence are analyzed. On this basis, it is argued that the pedagogical importance of 
ensuring the professional and methodological training of future oligophrenopedagogues is significantly increasing.

Key words: oligophrenopedagogue, competence, creative thinking, professional and methodological, perception, inte­
gration.
Аннотация: В статье рассмотрены вопросы профессионально-методической подготовки и развития профессио­
нально-методических компетенций будущих олигофренопедагогов. Проанализированы взгляды ученых на сущ­
ность профессионально-методической компетенции. На этой основе обосновано, что в настоящее время педа­
гогическое значение обеспечения профессионально-методической подготовки будущих олигофренопедагогов 
значительно возрастает.

Ключевые слова: олигофренопедагог, компетентность, творческое мышление, профессионально-методический, 
восприятие, интеграция.

KIRISH
Zamonaviy jamiyat oldida turgan eng dolzarb vazifalardan biri – inson kapitalini rivojlantirish, har tomon­

lama rivojlangan, sog‘lom va barkamol, ichki va tashqi mehnat bozorida raqobatbardosh kadrlarning yangi 
avlodini tarbiyalashdan iborat. Mazkur vazifani muvaffaqiyatli bajarishda pirovard maqsadi yuqori darajadagi 
kasbiy tayyorgarlikka ega bo‘lgan, ijodiy tafakkuri rivojlangan, o‘zini mustaqil va erkin his qiladigan yetuk shaxs­
larni kamol toptirishga yo‘naltirilgan zamonaviy ta’lim tizimini barpo etish masalasi hal qiluvchi ahamiyat kasb 
etadi.

“Ta’lim to‘g‘risida”gi Qonunga muvofiq, uzluksiz ta’limning amaldagi yana bir muhim turi – oliy ta’lim sohasida 
ham zamonaviy bilim va yuksak ma’naviy-axloqiy fazilatlarga ega, mustaqil fikrlaydigan yuqori malakali kadrlar 
tayyorlash sifatini yangi bosqichga ko‘tarish masalalariga katta ahamiyat berilgan. Bu borada O‘zbekiston 
Respublikasi Prezidentining 2019-yil 8-oktabrdagi “Oʻzbekiston Respublikasi oliy taʼlim tizimini 2030-yilgacha 
rivojlantirish konsepsiyasini tasdiqlash toʻgʻrisida”gi PF–5847-sonli1 Farmoni bilan tasdiqlangan sohani rivoj­
lantirishning strategik maqsadlari aniq belgilab berilgan. Ular qatorida inson kapitalini mehnat bozori talablari 
asosida rivojlantirish, xalqaro standartlarga muvofiq yuqori malakali, kreativ va tizimli fikrlaydigan, mustaqil 
qaror qabul qila oladigan kadrlar tayyorlash, ularning intellektual qobiliyatlarini namoyon etishi va ma’naviy 
barkamol shaxs sifatida shakllanishi uchun zarur shart-sharoitlar yaratish kabi masalalar alohida o‘rin tutadi.

1	 O‘zbekiston Respublikasi Prezidentining 2019-yil 8-oktabrdagi “Oʻzbekiston Respublikasi oliy taʼlim tizimini 2030-yilgacha rivojlanti­
rish konsepsiyasini tasdiqlash toʻgʻrisida”gi PF–5847-sonli Farmon: https://lex.uz/docs/-4545884

Konsepsiyada, shuningdek, gumanitar va pedagogik yo‘nalishlarda kadrlar tayyorlash sifatiga e’tiborni 
kuchaytirish, pedagogik ta’lim yo‘nalishlari va mutaxassisliklari bo‘yicha o‘quv reja va dasturlarni ilg‘or xorijiy 
tajriba asosida qayta ko‘rib chiqish va takomillashtirish, mazkur yo‘nalishlarda tahsil olayotgan talabalarda 
ta’lim jarayonida zamonaviy pedagogik texnologiyalarni qo‘llash ko‘nikmalarini shakllantirish, pedagogik ta’lim 
infratuzilmasini yaxshilash tadbirlarini amalga oshirish nazarda tutilgan. Oliy ta’limda inklyuziv jarayonlarni 
rivojlantirish, imkoniyati cheklangan talabalarga ko‘rsatiladigan ta’lim xizmatlari turlarini ko‘paytirish va sifatini 
yaxshilash, ularning ijtimoiy moslashuvi uchun keng sharoitlar yaratish kabilar ham mazkur tadbirlar jumlasi­
dandir.

Bo‘lajak oligofrenopedagoglarning pedagog sifatida o‘z zimmalariga yuklanadigan vazifalarini bajarishdan 
iborat bo‘lgan ijtimoiy buyurtmani amalga oshirishga yo‘naltirilgan kasbiy-metodik tayyorgarlik jarayoni real 
ta’lim amaliyoti ehtiyojlari, muayyan ta’lim makonida ta’lim xizmatlari hajmi va xilma-xilligini ko‘paytirish borasida 
ko‘rilayotgan chora-tadbirlar dinamikasi hamda pedagogik ta’lim mazmunini zamonaviy asosda yangilashga 
yo‘naltirilgan islohotlar ta’siri ostida shakllanadi va amalga oshadi. Yuqorida ko‘rsatib berilganidek, jamiyat­
imizda inklyuziv ta’limning jadal sur’atlarda rivojlanib borayotgani esa oligofrenopedagogning kasbiy-metodik 
faoliyati ahamiyatini yanada oshiradi.

Ma’lumki, o‘qituvchining kasbiy-metodik tayyorgarligi umumiy pedagogikaning yetarli darajada o‘rganib 
kelinayotgan masalalari qatoriga kiradi. Ayni paytda, tahlillar maxsus va inklyuziv ta’lim sharoitida olib bori­
lishi taqozo etiladigan kasbiy faoliyatning bir qator o‘ziga xosliklari tufayli oliy ta’lim sharoitida bo‘lajak oligof­
renopedagoglarning kasbiy-metodik tayyorgarligini ta’minlash masalasi pedagogika nazariyasi va amaliyotida 
hali to‘liq ishlab chiqilmaganligi va hozirga qadar eng dolzarb muammolardan biri sifatida o‘zining asoslangan 
yechimlarini kutayotganligini ko‘rsatdi.

O‘z navbatida, real ta’lim sharoitida to‘laqonli kasbiy faoliyat yurita olishi uchun oligofrenopedagogdan 
alohida ta’lim ehtiyojlari bo‘lgan bolalarda shaxsni shakllantirish va rivojlanishdagi jismoniy yoki psixik 
nuqsonlarni korreksiyalash, ularning yoshi va mavjud imkoniyatlariga, qobiliyatlari va ehtiyojlariga mos holda 
bilimga oid qiziqishlari va qobiliyatlarini rivojlantirish, ijtimoiy tajriba orttirishlarini, jamiyatga moslashuvi va inte­
gratsiyalashuvini ta’minlash kabi muhim ta’lim-tarbiya ishlarini amalga oshirishga yo‘naltirilgan qator maxsus 
texnologiyalarni amaliyotda qo‘llay bilish talab etiladi. Bundan tashqari, maxsus pedagog bir nechta fan metodi­
kalarini yaxshi o‘zlashtirgan bo‘lishi lozimligi ham oligofrenopedagog kasbiy faoliyatining alohida o‘ziga xosliklari 
mavjudligidan dalolat beradi. Tabiiyki, maxsus pedagog kasbiy faoliyatining yuqorida qisman sanab o‘tilgan 
serqirra jihatlaridan kelib chiqadigan o‘ziga xos sifatlari bo‘lajak oligofrenopedagoglarning kasbiy-metodik 
tayyorgarligini ta’minlash jarayonining mazmun-mohiyatini shakllantirish, mazkur jarayonni amalga oshirish 
yo‘nalishlari va tamoyillarini ishlab chiqish asoslarini belgilashda muhim omil sifatida xizmat qiladi.

Oligofrenopedagog faoliyati o‘zining serqirra va murakkab jihatlari hamda yuqori ijtimoiy ahamiyati bilan 
ko‘plab boshqa kasblarga xos faoliyat turlaridan yaqqol ajralib turishi xorij hamda respublikamiz olimlarining 
maxsus pedagogika sohasidagi aksariyat tadqiqotlarida ham alohida ta’kidlab kelinadi. Shu bilan birga, bu 
boradagi izlanishlar ko‘proq oligofrenopedagoglarning kasbiy tayyorgarligi masalasini o‘rganishga yo‘naltirilgan 
bo‘lib, metodik tayyorgarlik borasidagi tadqiqotlar asosan ularning tor mutaxassis – surdo-, tiflo- va oligof­
renopedagog hamda logoped sifatidagi faoliyatini qamrab olish bilan cheklangan.

MAVZUGA OID ADABIYOTLAR SHARHI
Mohiyatan oligofrenopedagogning metodik faoliyat tajribasini shakllantirishga qaratilgan jarayondan iborat 

bo‘lgan kasbiy-metodik tayyorgarlik masalasining turli jihatlarini o‘rganishga bag‘ishlangan bir qator tadqiqot­
larda metodik tayyorgarlik tabiiy ravishda maxsus pedagog umumkasbiy tayyorgarligining muhim tarkibiy 
qismi sifatida qabul qilinadi. Bundan tashqari, ularda zamonaviy ta’lim tizimida qabul qilingan va xususan, 
R. G. Aslaevaning pedagogika oliy o‘quv yurtida oligofrenopedagoglarni tayyorlashning ijtimoiy-kasbiy strate­
giyasini ishlab chiqishga qaratilgan izlanishlarida ham o‘z aksini topgan mutaxassislarni tayyorlashga ularning 
kasbiy kompetentligini shakllantirish jarayoni sifatida qarash ilgari suriladi [1].

Mazkur nuqtai nazardan S.E. Gaydukevich tomonidan jismoniy va psixik rivojlanishida o‘ziga xosliklari 
bo‘lgan shaxslar ta’limini diversifikatsiyalash sharoitida oligofrenopedagogning metodik tayyorgarligi masalasi­
ning pedagogik muammo sifatidagi bir qator muhim qirralari ochib berilgan [2]. Tadqiqotchi metodik tayyorgarli­
kning pirovard natijasi sifatida shakllanadigan metodik kompetensiyalarni maxsus pedagogning quyidagi yettita 
asosiy mehnat funksiyalarini amalga oshirish bilan bevosita bog‘lagan holda, oligofrenopedagogning metodik 
profilini ishlab chiqqan:

•	 ta’lim jarayonini tashkil qilish;

•	 tarbiya jarayonini tashkil qilish;

•	 shaxsni rivojlantiruvchi ta’lim muhitini yaratish;

•	 ta’lim jarayonini normativ va o‘quv-metodik jihatdan ta’minlash;

•	 ilmiy-tadqiqot va innovatsion faoliyat olib borish;

•	 ta’lim maqsadlarida ijtimoiy hamkorlikni yo‘lga qo‘yish;

•	 o‘z-o‘zini shaxsiy-kasbiy rivojlantirish [4].

Xuddi shuningdek, L.A. Gladun tomonidan kompetensiyaviy yondashuv asosida olib borilgan oligof­
renopedagogning metodik kompetentligini shakllantirishga bag‘ishlangan tadqiqot ishlari doirasida ham metodik 
muammoni ajratish, vaziyatni tahlil qilish, metodik vazifalarni rejalashtirish va dasturlashtirish kabi metodik 
kompetentlikka oid harakatlar tizimi aniqlashtirilib, maxsus pedagogning metodik kompetentligiga uning metodik 
tayyorgarligi sifatida qaralishi qayd etilgan [5]. Ma’lumki, oliy pedagogik ta’lim sharoitida bo‘lajak oligofrenopeda­
goglarni tayyorlash jarayoni pedagogik, tibbiy-biologik va psixologik bilim sohalarini o‘zida uyg‘unlashtirgan 
holda, fanlararo asosda amalga oshiriladi. Shundan kelib chiqqan holda, tadqiqotchining fikricha, mazkur 
jarayonning “pirovard natijasi” sifatida oligofrenopedagog sog‘lik imkoniyatlari cheklangan shaxslarning alohida 
ta’lim ehtiyojlarini to‘la tushuna bilishga tayyor bo‘lishi, o‘zining butun faoliyatini ta’lim oluvchilar rivojidagi turli 
xil o‘ziga xosliklarni inobatga olgan holda ushbu ehtiyojlarni to‘liq ro‘yobga chiqarilishini ta’minlashga safarbar 
qilishi lozim. Maxsus pedagogning faoliyati barcha tutash soha mutaxassislari faoliyati mazmun-mohiyatini 
o‘ziga singdirgan holda tashkil etilishi asosida ta’lim oluvchining shaxsini rivojlantirish va nuqsonlarini korreksi­
yalash jarayoni kompleks natija bilan yakunlanishi lozim [6].

N.Sh. Bekmuratov ham o‘qituvchi-defektologning turli kompetensiyalari ichida metodik kompetensiyaga 
yetakchi o‘rinlardan birini ajratgan. Tadqiqotchining fikriga ko‘ra, o‘qitish metodikasini yaxshi o‘zlashtirgan, 
metodik tizimlarga nisbatan aniq munosabatini shakllantirgan hamda o‘zining individual faoliyat uslubiga ega 
bo‘lgan shaxsni kompetentli mutaxassis deb hisoblash mumkin. Sohadagi aksariyat tadqiqotlarda kompeten­
siya tayyorgarlik bilan teng qaralishidan kelib chiqqan holda, olim kasbiy kompetensiya kasbiy tayyorgarlikka 
teng bo‘lishi lozim, degan xulosaga keladi [3].

Milliy korreksion pedagogikaning shakllanishi va rivojlanishiga katta hissa qo‘shgan olima L.R. Mo‘minova 
tadqiqotlarida ham metodik tayyorgarlikni takomillashtirish jarayoni bo‘lajak oligofrenopedagogning kasbiy 
kompetensiyalarini shakllantirishning muhim omili sifatida qaraladi. Uning tadqiqot ishlarida yuqori darajadagi 
metodik tayyorgarlik oligofrenopedagogga o‘z faoliyati doirasidagi har qanday o‘zgarishlarga moslashish, o‘qi­
tishning turli xil usul va uslublaridan mohirona ishlata bilish, real ta’lim muhitida bilim, malaka va ko‘nikmala­
rini qo‘llashda an’anaviy va novatorlik yondashuvlaridan to‘g‘ri foydalana olish imkoniyatlarini berishi asoslab 
berilgan [7, 8].

Metodik kompetentlik tushunchasining maxsus pedagogikadagi ahamiyati I.M. Yakovleva tomonidan 
ham tadqiq qilingan. Mazkur kategoriyaning mohiyatiga olima o‘zining uzluksiz ta’lim tizimida o‘qituvchi-
oligofrenopedagog kasbiy kompetentligini shakllantirishga bag‘ishlangan tadqiqot ishida to‘xtalib o‘tgan [9].

Bo‘lajak oligofrenopedagogga xos eng muhim kasbiy sifatlarni shakllantirishga yo‘naltirilgan tadqiqotlarida 
L.A. Yastrebova zamonaviy oliy pedagogik ta’lim tizimida ushbu yo‘nalishdagi mutaxassislarni tayyorlashning 
mazmuni, shakli va metodlarini ishlab chiqishda maxsus pedagogning malaka tavsiflari muhim hujjatlardan 
biri bo‘lishi lozimligini ta’kidlab o‘tgan. Maxsus pedagogning kasbiy faoliyati nafaqat alohida ta’lim ehtiyojlari 
mavjud bo‘lgan bolaga ta’sir qilishning ratsional metodlarini izlab topish, balki pedagogik, tadqiqotchilik hamda 
boshqaruv funksiyalarini amalga oshirish bilan bog‘liqligini qayd etgan holda olima oligofrenopedagog ilmiy va 
pedagogik tayyorgarlikdan tashqari chuqur metodik tayyorgarlikka ham ega bo‘lishi zarurligiga alohida e’tibor 
qaratadi [10].

TADQIQOT METODOLOGIYASI
Mazkur tadqiqotda bo‘lajak oligofrenopedagoglarning kasbiy-metodik kompetensiyalarini shakllanti­

rish jarayonini o‘rganishda ilmiy adabiyotlarni tahlil qilish, mavjud nazariy konsepsiyalarni qiyosiy o‘rganish 
va amaliy tajribalarni umumlashtirish asosiy usullar sifatida qo‘llanildi. Ma’lumotlar manbalari sifatida milliy va 
xorijiy olimlarning ilmiy maqolalari, monografiyalari, normativ-huquqiy hujjatlar, davlat dasturlari va xalqaro 
tajriba materiallari tanlab olindi. Olingan ma’lumotlar mazmunan tasniflandi, ularning dolzarbligi va amaliy 
ahamiyati aniqlab berildi. Shuningdek, metodologik yondashuv sifatida tizimli tahlil va qiyosiy tahlil usullaridan 
foydalanildi, bu orqali pedagogik jarayonning tarkibiy qismlari, kasbiy-metodik tayyorgarlikning o‘ziga xos xusu­
siyatlari hamda ularni rivojlantirish yo‘llari o‘rganildi. Tadqiqotda mavjud konsepsiyalar, metodik qarashlar va 
tajribalar bir butun holda ko‘rib chiqilib, ularning samaradorligi baholandi. Ma’lumotlarni tahlil qilish jarayonida 
ilmiy izchillik, mantiqiy ketma-ketlik va asoslanganlikka alohida e’tibor qaratildi. Shu orqali tadqiqot maqsadiga 
erishish uchun zarur ilmiy asoslar shakllantirildi.

TAHLIL VA NATIJALAR
Shu tariqa, ta’lim tizimi va uning o‘ziga xos tarmoqlaridan biri sifatida maxsus pedagogika sohasini tartibga 

soladigan amaldagi qonunchilik hujjatlarini o‘rganish hamda bo‘lajak oligofrenopedagogning kasbiy va kasbiy-
metodik faoliyatini tadqiq qilishga bag‘ishlangan ilmiy adabiyotlarni qisqacha tahlildan o‘tkazish asosida 
quyidagilarni xulosa qilish mumkin. Oligofrenopedagogning kasbiy faoliyatini uning shakllari, vositalari va uslu­
blarining xilma-xilligi, ta’lim jarayoni ishtirokchilari o‘rtasidagi o‘zaro munosabatlarning murakkabligi, mazkur 
jarayondagi inson faolligi ko‘rinishlarining serqirraligi jihatidan eng sermazmun faoliyat turlaridan biri sifatida 
baholash mumkin. Mazkur faoliyat va u bilan qamrab olingan kasbiy vazifalar alohida ijtimoiy ahamiyati bilan 
oddiy o‘qituvchining an’anaviy faoliyati doirasidan kengroq ko‘lamda namoyon bo‘ladi.

XULOSA VA TAKLIFLAR
O‘z navbatida, umumkasbiy faoliyatning eng muhim tarkibiy qismlaridan biri sifatida kasbiy-metodik faoliyat 

maxsus pedagog faoliyatining o‘zagini tashkil qiladi. Shu tufayli ham, oliy ta’lim sharoitida bo‘lajak oligof­
renopedagoglarning kasbiy-metodik tayyorgarligini ta’minlash masalasi maxsus pedagogikaning an’anaviy 
dolzarb masalalaridan biri bo‘lib kelgan [11].

Ayni paytda, mamlakatimizda zamonaviy ta’lim tizimini barpo etish, xususan, maxsus ta’limning yangi qiyo­
fasini shakllantirish borasida amalga oshirilayotgan islohotlar maxsus pedagogning bilimi, malakasi va ko‘nik­
masiga qo‘yiladigan talablarni yanada kuchaytirmoqda. Ayniqsa, uzluksiz ta’lim tizimida inklyuziv ta’lim muhitini 
yaratish yo‘lidagi keng ko‘lamli amaliy ishlar natijasida pedagogik sharoitning tubdan o‘zgarishi, sog‘lom hamda 
turli darajadagi alohida ta’lim ehtiyojlari mavjud bo‘lgan bolalardagi xilma-xillikni boricha qabul qilish zaruriyati­
ning yanada kuchayishi tabiiy ravishda oligofrenopedagog faoliyatida yangi jihatlar ochilishiga olib kelmoqda.

O‘z navbatida, bularning barchasi bo‘lajak oligofrenopedagoglarning kasbiy-metodik tayyorgarligini ta’min­
lash masalasining ijtimoiy-pedagogik ahamiyatini yanada oshiradi. Mustaqil pedagogik jarayon sifatida kasbiy-
metodik tayyorgarlik tashkil qiladigan o‘ziga xos tizimning bir-biri bilan o‘zaro doimiy ta’sirda bo‘ladigan va 
chambarchas bog‘liq elementlari, uning muayyan funksional va strukturaviy ko‘rsatkichlarini qayta ko‘rib chi­
qishni taqozo qiladi. Bunday tayyorgarlik natijasida shakllantirilishi lozim bo‘lgan maxsus pedagogning kompe­
tensiyalari tarkibi va darajalarini zamonaviy talablar asosida yangilash zaruriyatini yuzaga keltiradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

